
§ 37 naapertorlugu apeqquteqaammut nr. 088-2023 Naalakkersuisut Tasiilap 
eqqaanut ukallinik nuussisoqarnissaanik pilersaaruteqarnersut tunngasumut 
akissut. 

lnatsisartut suleriaasissaanni § 37-mi imm. 1 naapertorlugu apeqqutinik Naalakkersui
sunut nassiussaqarsimavutit, Tasiilap eqqaanut ukallinik nuussisoqarnissaanik 
pilersaaruteqartoqarnersoq pillugu. Apeqqutitit uanga suliassaqarfigisannut 
akisassanngortinneqarsimapput. 

Apeqqut 1) Naalakkersuisut Tasiilap eqqaanut ukallinik nuussisoqarnissaanik 
pilersaaruteqarnersut? 

Akissut) Ukallinik Tasiilap eqqaanut nuussinissamut maanna 
pilersaaruteqartoqarneranik Naalakkersuisut ilisimasaqanngillat. Uumasunik taamatullu 
ukallinik nuussinissamut pilersaarusiorneq aningaasalersuisarnerlu nalinginnaasumik 
kommuninit isumagineqartarpoq. Uumasunik nujuartanik Kalaallit Nunaanni sumiiffimmit 
ataatsimiit allamut nuussinissaq siaruartitsinissarlu Pinngortitamik innarlitsaaliuneq 
pillugu lnatsisartut inatsisaanni nr. 29-mi, 18. December 2003-meersumi § 33, imm. 5, 
naapertorlugu Naalakkersuisunit akuerineqartussaavoq, soorluttaaq uumasunik 
nujuartanik nikeriarsinnaajunnaartitsineq, tigusineq, nuussineq kiisalu aqutsineq 
Piniarneq aallaaniarnerlu pillugit lnatsisartut inatsisaat nr. 12, 29. Oktober 1999-
imeersumi § 8, imm. 11, nr. 11 malillugu malitarisassat Naalakkersuisunit 
atuutilersinneqartut malillugit ingerlanneqassasoq. Nunaminertani eqqarsaatigineqartuni 
naasoqassutsit ukallit uumasinnaanissaannut piaqqiorsinnaanissaannullu 
pisariaqartinneqartut pillugit misissuisoqarnissaa aammattaaq piumasarineqassaaq 
kiisalu ukallit nunaminertat nammassinnaanerat eqqarsaatigalugu amerlassusaat 
nakkutigineqassasoq. 

